
Nafarroako Parlamentuko Mahaiak, 2025eko urtarrilaren 20an egindako bilkuran, Eledunen Batzarrarekin bat, erabaki hau hartu zuen, besteak beste:
Urriaren 16ko 90/2024 Foru Dekretuak Nafar Komunitateen Kontseiluaren osaera, antolaketa eta funtzionamendua arautzen ditu, eta komunitate horiek aitortzeko eta ofizialki erregistratzeko prozedura ezartzen du. 7. artikuluaren e) letrak ezartzen du Kontseiluko kideak izanen direla, besteak beste, Nafarroako Parlamentuak proposatutako bi pertsona, Nafarroako Parlamentuko Erregelamenduan xedatutakoarekin bat etorriz.
Bestalde, 8. artikuluak ezartzen du kanpoko nafar herritarrekiko harremanen arloan eskumena duen departamentuko titularrak izendatuko dituela Nafar Komunitateen Kontseiluko kideak foru-agindu bidez. Lau urterako izendatuko ditu, eta iraupen bereko aldi baterako berritzen ahalko dira, hargatik eragotzi gabe hurrengo artikuluan kargua uzteko ezarritako edozein arrazoi gertatzea, edo kideak izendatzeko eskatzen diren baldintzak, 7.1 artikuluko a) eta b) apartatuetan jasotakoak, galtzea.
Halaber, batzordekideen izendapena proposatzeko ahalmena duten entitateek ordezkoak ere proposatu beharko dituzte.
Bigarren lehendakariorde eta Memoria eta Bizikidetzako, Kanpo Ekintzako eta Euskarako kontseilariak, urtarrilaren 15eko idazkiaren bidez, eskatzen du Nafarroako Parlamentuak bi ordezkarien eta horien ordezkoen izendapen-proposamena egin eta hura otsailaren 7a baino lehen jakinaraz dezan.
Nafarroako Parlamentuko Erregelamenduak ez du aurreikusten hautaketa horretarako arau berariazkorik. Hori dela-eta, Erregelamenduaren 42.1.9 artikuluarekin bat, Mahaiak eta Eledunen Batzarrak aipatu izendapena egiteko arauak onetsi behar dituzte.
Horretarako, Legebiltzarreko legelari nagusiak arau-proposamen bat prestatu du. Hori horrela, Nafarroako Parlamentuko Erregelamenduaren 42.1.9 artikuluan ezarritakoarekin bat, Eledunen Batzarrarekin bat etorriz, ERABAKITZEN DA:
Lehena. Nafar Komunitateen Kontseiluan Nafarroako Parlamentuak izendatu behar dituen bi ordezkari eta horien ordezkoak hautatzeko prozesua hastea. (11-25/ELCO-00001)
Bigarrena. Aipatu hautaketa egiteko arauak onestea. Hona arau horiek: 
1. Talde parlamentarioek eta foru parlamentarien elkarteak hautagaiak (titularrak eta ordezkoak) aurkezteko idazki bat helaraziko diote Legebiltzarreko Mahaiari, eta idazki horretan jasota agertuko da proposatutako hautagaiek adierazitako onarpena.
Hautagaitzak aurkezteko epea heldu den urtarrilaren 30eko 17:30ean bukatuko da. Epea bukatuta, Mahaiak haiek kalifikatu eta aldarrikatuko ditu.
2 . Hautaketa Legebiltzarraren Osoko Bilkuran eginen da, ezkutuko bozketaren bidez. Txartelen bidez eginen da bozketa, eta foru parlamentari bakoitzak gehienez ere bi izen jartzen ahalko ditu haietan.
Boto eskuordeturik balego, eskuordetza-emailea deitu ondoren bozkatuko du eskuordetza-hartzaileak.
Mahaiak botoak zenbatuko ditu, eta boto gehien lortu dituzten hautagaiak aldarrikatuko ditu.
3 . Hautaketan eragina izan dezaketen balizko berdinketak ebatziko dira boto kopuru bera lortu duten hautagaien arteko bigarren bozketa baten bidez. Berdinketak bere horretan badirau, boto-kopuru bera duten hautagaien arteko hirugarren bozketa bat eginen da; eta berriro ere berdinketa gertatuz gero, hautaketa-prozedura amaitu dela deklaratuko da eta prozedura berri bati ekinen zaio.
Hirugarrena. Nafarroako Parlamentuko Aldizkari Ofizialean argitara dadin agintzea.
Iruñean, 2025eko urtarrilaren 20an
LEHENDAKARIA
Unai Hualde Iglesias

